
ಗಣೇಶಸ್ತುತಿಃ ಪಂಚದೇವೈಃ ಕೃತಾ

ಶ್ರೀಗಣೇಶಾಯ ನಮಃ ।
ಪಂಚದೇವಾಊಚುಃ ॥
ನಮಸ್ತೇ  ವಿಘ್ನರಾಜಾಯ ಭಕ್ತಾನಾಂ ವಿಘ್ನಹಾರಿಣೇ  ।
ವಿಘ್ನಕರ್ತ್ರೇ   ಹ್ಯಭಕ್ತಾನಾಂ   ಗಣೇಶಾಯನಮೋ ನಮಃ ॥ ೨೬॥
ಹೇರಂಬಾಯನಮಸ್ತುಭ್ಯಂ  ಢುಂಢಿರಾಜಾಯತೇನಮಃ ।
ವಿನಾಯಕಾಯದೇವಾಯಬ್ರಹ್ಮಣಾಂ  ನಾಯಕಾಯಚ ॥ ೨೭॥
ಲಂಬೋದರಾಯಸಿದ್ಧೇಶ  ಗಜಾನನಧರಾಯಚ ।
ಶೂರ್ಪಕರ್ಣಾಯಗೂಢಾಯಚತುರ್ಹಸ್ತ ನಮೋಽಸ್ತು ತೇ ॥ ೨೮॥
ಲಂಬೋಷ್ಠಾಯೈಕದಂತಾಯಸರ್ವೇಶಾಯಗಣಾಧಿಪ ।
ಅನಂತಮಹಿಮಾಧಾರಧರಣೀಧರತೇ ನಮಃ ॥ ೨೯॥
ನಮೋಮಾಯಾಮಯಾಯೈವಮಾಯಾಹೀನಾಯತೇನಮಃ ।
ಮೋಹದಾಯನಮಸ್ತುಭ್ಯಂ  ಮೋಹಹಂತ್ರೇ  ನಮೋ ನಮಃ ॥ ೩೦॥
ಪಂಚಭೂತಮಯಾಯೈವಪಂಚಭೂತಧರಾಯಚ ।
ಇಂದ್ರಿಯಾಣಾಂ ಚಾಧಿಪಾಯೇಂದ್ರಿಯಜ್ಞಾನಪ್ರಕಾರಿಣೇ    ॥ ೩೧॥
ಅಧ್ಯಾತ್ಮನೇಽಧಿಭೂತಾಯಾಧಿದೈವಾಯ  ಚತೇನಮಃ ।
ಅನ್ನಾಯಾನ್ನಪತೇ  ತುಭ್ಯಮನ್ನಾನ್ನಾಯ    ನಮೋ ನಮಃ ॥ ೩೨॥
ಪ್ರಾಣಾಯ ಪ್ರಾಣನಾಥಾಯ ಪ್ರಾಣಾನಾಂ ಪ್ರಾಣರೂಪಿಣೇ  ।
ಚಿತ್ತಾಯ ಚಿತ್ತಹೀನಾಯ ಚಿತ್ತೇಭ್ಯಶ್ಚಿತ್ತದಾಯಿನೇ     ॥ ೩೩॥
ವಿಜ್ಞಾನಾಯ ಚವಿಜ್ಞಾನಪತಯೇ ದ್ವಂದ್ವಧಾರಿಣೇ   ।
ವಿಜ್ಞಾನೇಭ್ಯಃ   ಸ್ವವಿಜ್ಞಾನದಾಯಿನೇ  ತೇನಮೋ ನಮಃ ॥ ೩೪॥
ಆನಂದಾಯನಮಸ್ತುಭ್ಯಮಾನಂದಪತಯೇ  ನಮಃ ।
ಆನಂದಾನಂದದಾತ್ರೇ  ಚಕಾರಣಾಯನಮೋ ನಮಃ ॥ ೩೫॥
ಚೈತನ್ಯಾಯ ಚಯತ್ನಾಯ ಚೇತನಾಧಾರಿಣೇನಮಃ ।

ಚೈತನ್ಯೇಭ್ಯಃ   ಸ್ವಚೈತನ್ಯದಾಯಿನೇ  ನಾದರೂಪಿಣೇ ॥ ೩೬॥
ಬಿಂದುಮಾತ್ರಾಯ ಬಿಂದೂನಾಂಪತಯೇಪ್ರಾಕೃತಾಯ ಚ ।
ಭೇದಾಭೇದಮಯಾಯೈವಜ್ಯೋತೀರೂಪಾಯ ತೇನಮಃ ॥ ೩೭॥
ಸೋಽಹಂಮಾತ್ರಾಯ ಶೂನ್ಯಾಯ ಶುನ್ಯಾಧಾರಾಯ ದೇಹಿನೇ ।
ಶೂನ್ಯಾನಾಂ ಶೂನ್ಯರೂಪಾಯ ಪುರುಷಾಯನಮೋ ನಮಃ ॥ ೩೮॥
ಜ್ಞಾನಾಯ ಬೋಧನಾಥಾಯಬೋಧಾನಾಂಬೋಧಕಾರಿಣೇ ।
ಮನೋವಾಣೀವಿಹೀನಾಯಸರ್ವಾತ್ಮಕ  ನಮೋ ನಮಃ ॥ ೩೯॥
ವಿದೇಹಾಯನಮಸ್ತುಭ್ಯಂ   ವಿದೇಹಾಧಾರಕಾಯಚ ।
ವಿದೇಹಾನಾಂವಿದೇಹಾಯಸಾಂಖ್ಯರೂಪಾಯ ತೇನಮಃ ॥ ೪೦॥
ನಾನಾಭೇದಧರಾಯೈವಚೈಕಾನೇಕಾದಿಮೂರ್ತಯೇ ।
ಅಸತ್ಸ್ವಾನಂದರೂಪಾಯ  ಶಕ್ತಿರೂಪಾಯ ತೇನಮಃ ॥ ೪೧॥
ಅಮೃತಾಯಸದಾಖಂಡಭೇದಾಭೇದವಿವರ್ಜಿತ ।
ಸದಾತ್ಮರೂಪಿಣೇ ಸೂರ್ಯರೂಪಾಧಾರಾಯತೇನಮಃ ॥ ೪೨॥
ಸತ್ಯಾಸತ್ಯವಿಹೀನಾಯ  ಸಮಸ್ವಾನಂದಮೂರ್ತಯೇ  ।
ಆನಂದಾನಂದಕಂದಾಯವಿಷ್ಣವೇ ತೇನಮೋ ನಮಃ ॥ ೪೩॥
ಅವ್ಯಕ್ತಾಯ  ಪರೇಶಾಯನೇತಿನೇತಿಮಯಾಯಚ ।
ಶಿವಾಯಶಾಶ್ವತಾಯೈವ ಮೋಹಹೀನಾಯತೇನಮಃ ॥ ೪೪॥
ಸಂಯೋಗೇನಚ ಸರ್ವತ್ರ ಸಮಾಧೌರೂಪಧಾರಿಣೇ ।
ಸ್ವಾನಂದಾಯ ನಮಸ್ತುಭ್ಯಂ  ಮೌನಭಾವಪ್ರದಾಯಿನೇ  ॥ ೪೫॥
ಅಯೋಗಾಯನಮಸ್ತುಭ್ಯಂ   ನಿರಾಲಂಬಸ್ವರೂಪಿಣೇ  ।
ಮಾಯಾಹೀನಾಯದೇವಾಯನಮಸ್ತೇ  ಹ್ಯಸಮಾಧಯೇ  ॥ ೪೬॥
ಶಾಂತಿದಾಯನಮಸ್ತುಭ್ಯಂ  ಪೂರ್ಣಶಾಂತಿಪ್ರದಾಯ ತೇ ।
ಯೋಗಾನಾಂಪತಯೇಚೈವಯೋಗರೂಪಾಯತೇನಮಃ ॥ ೪೭॥
ಗಣೇಶಾಯಪರೇಶಾಯಹ್ಯಪಾರಗುಣಕೀರ್ತಯೇ  ।
ಯೋಗಶಾಂತಿಪ್ರದಾತ್ರೇ   ಚಮಹಾಯೋಗಾಯತೇನಮಃ ॥ ೪೮॥
ಗುಣಾಂತಂನಯಯುರ್ಯಸ್ಯ ವೇದಾದ್ಯಾ ವೇದಕಾರಕಾಃ ।
ಸ ಕಸ್ಯ ಸ್ತವನೀಯಃ ಸ್ಯಾದ್ಯಥಾಮತಿ   ತಥಾಸ್ತುತಃ  ॥ ೪೯॥

ತೇನವೈಭಗವಾನ್ಸಾಕ್ಷಾಚ್ಚಿಂತಾಮಣಿಗಜಾನನಃ   ।
ಪ್ರಸನ್ನೋ   ಭವತುತ್ರಾತಾಽಸ್ಮಾಕಂ   ತ್ವಂ  ಪರಮಾಗತಿಃ ॥ ೫೦॥
ಇತ್ಯೇವಮುಕ್ತ್ವಾ   ದೇವೇಶಾಸ್ತೂಷ್ಣೀಂ  ಭೂತಾಸ್ತಥಾ  ಶಿವೇ ।
ಗಣೇಶೋಽಪಿ ಪ್ರಸನ್ನಾತ್ಮಾ   ಹೃಷ್ಟಃ  ಸನ್ ಪ್ರತ್ಯುವಾಚ  ತಾನ್ ॥ ೫೧॥
ಶ್ರೀಗಣೇಶ ಉವಾಚ ।
ಪಂಚದೇವಾಮಹಾಭಾಗಾಃ ಪ್ರಸನ್ನೋ   ಭವತಾಂ ಸ್ತವೈಃ  ।
ತಪಸಾಚ ತಥಾಭಕ್ತ್ಯಾ  ವಾಂಛಿತಂಬ್ರೂತ ವೈವರಮ್ ॥ ೫೨॥
ಭವತ್ಕೃತಮಿದಂ ಸ್ತೋತ್ರಂ   ಪರಮಾಹ್ಲಾದವರ್ಧನಮ್  ।
ಮಮಪ್ರೀತಿಕರಂ ಭಕ್ತ್ಯಾ  ಸರ್ವದಂಪ್ರಭವಿಷ್ಯತಿ   ॥ ೫೩॥
ಯಃಪಠೇದ್ಭಾವಪೂರ್ವಂ  ಸ ಧರ್ಮಕಾಮಾರ್ಥಮೋಕ್ಷಭಾಕ್ ।
ಪುತ್ರಪೌತ್ರಯುತಃ  ಶ್ರೀಮಾನಂತೇ ಸ್ವಾನಂದಮಾಪ್ನುಯಾತ್   ॥ ೫೪॥
ಸಪ್ತವಾರಂ ಪಠೇನ್ನಿತ್ಯಮೇಕವಿಂಶತಿವಾಸರಮ್   ।
ಕಾರಾಗೃಹಗತೋವಾಽಪಿಮುಚ್ಯತೇ ಬಂಧನಾತ್ಸ್ವಯಮ್  ॥ ೫೫॥
ಏಕಕಾಲಂದ್ವಿಕಾಲಂ ವಾತ್ರಿಕಾಲಮಪಿ ಯಃಪಠೇತ್ ।
ಸವೈದೇವಾದಿಕೈರ್ವಂದ್ಯೋ  ಭವಿಷ್ಯತಿ  ನಸಂಶಯಃ ॥ ೫೬॥
ಮಾರಣೋಚ್ಚಾಟನಾದಿಭ್ಯ  ಏಕವಿಂಶತಿವಾರತಃ ।
ತಾವದ್ದಿನಾನಿ ಪಾಠೇನ ತಸ್ಯ ನೈವ ಭಯಂಭವೇತ್ ॥ ೫೭॥
ಧನಧಾನ್ಯಾದಿಕಂ ಸರ್ವಮಾರೋಗ್ಯಂ  ಪಶುವರ್ಧನಮ್ ।
ಯಂಯಂಚಿಂತಯತೇಕಾಮಂತಂತಂಪ್ರಾಪ್ನೋತಿ   ನಿಶ್ಚಿತಮ್  ॥ ೫೮॥
ಇತಿಪಂಚದೇವೈಃ ಕೃತಾ ಗಣೇಶಸ್ತುತಿಃ  । ೧.೧೧

